
    Lehenengo txanda


    Eskuarki uda nire gurasoekin eta arreba Izarorekin batera pasatzen dut beti. Hirian bizi gara, baina aita baserri inguru paregabe eta zoragarria den Karrantza haranean jaio zen eta, ama, berriz, itsasoaren ondoan, Bakio herri politean. Beraz, asteburuetan eta udan, itsaso zein lehor, badugu non aukeratu.


    Karrantzara joaten garenean, heldu orduko arropa zaharra jantzi eta libre sentitzen naiz. Baserria zelai eta basoz inguratuta dago eta biziki gustatzen zait belarretan jolastea, zuhaitzetara igotzea, kilkerrak, matxinsaltoak eta sugandilak harrapatzea, ur potxingoetara sartzea... Han baditut lagun batzuk, Mario eta Endika esate baterako, eta haiekin txori habien bila aritzen gara, kirikinoen ezkutalekuak bilatzen ditugu, egurrak eta harriak erabilita ezkutalekuak eraikitzen ditugu... Gainera nire lagunek zaldiak eta astoak dauzkate eta batzuetan lasterketak egiten ditugu. Primeran pasatzen dut han beraz!


    Bero gehien egiten duenean, abuztuan batez ere, itsaso aldera jotzen dugu normalean, Bakiora alegia. Han ere badut lagun taldetxoa eta, surf egitea izugarri gustatzen zaidanez, eguneko denbora gehiena uretan sartuta ematen dut. Gurasoek arrain bihurtuko naizela diote eta, bai, egia esan benetan arrainek bezala dotore eta azkar igerian ibiltzeko haien gorpuzkera eta hegatsak eduki nahi nituzke. Egundoko inbidia ematen didate. Baina, lurreko ugaztuna naizenez, neure besohankez konformatu behar eta olatuen gainean ibiltzeko taula erabiltzen dut. Itsasoa egoera egokian dagoenean behin eta berriz irristatzen naiz olatuen gandorrean, taularen gainean zutik, zaldiaren gainean egongo banintz bezala. Zein dibertigarria eta freskagarria den!


    Horregatik, udan ikastolan udalekuetara joateko egitarauak ematen zizkigutenean etxean gurasoek beti ez genuela horrelakorik behar esaten ziguten arrebari eta bioi.


    —Urte osoa hirian igaro behar dutenentzat ondo daude toki horiek, udan batez ere, batzuetan itogarria izaten delako, baina zuek nahiko pribilegiatuak zarete, uda hiritik kanpo ematen duzuelako –esaten zuen aitak.


    —Gainera udalekuetan janaria txarra izaten da eta maiz haurrak gaixorik itzultzen dira etxera –esaten zuen amak.


    Guk ez genuen erreparorik egiten. Izan ere, bikain pasatzen genuen udan. Hala ere, gure lagun gehienak noiz edo noiz udalekuren batean egonak zirenez, niri inbidia apur bat ematen zidaten eta, egia esan, joateko gogoa nuen. Horregatik, urte batean udalekuetara joan nahi nuela esan nien gurasoei.


    —Benetan joan nahi duzu? Eta zertara? –erantzun zidan aitak.


    —Han ez duzu inor izango musutxoak emateko... –amak.


    —Gurekin eta Izarorekin txarto pasatzen duzu, ala?


    —Jada ez gaituzu maite?


    —Ez, ez da hori, baina zer den jakin nahi nuke...


    Hasieran ezetz esan zidaten. Ez nuela udalekuetara joan beharrik eta etxean hobeto egongo nintzela. Baina gero, nire lagun onena den Aitor ere joatekoa zenez, haren aita-amek nireekin hitz egin eta konbentzitu egin zituzten.


    —Ondo dago, nahi baduzu udalekura joan zaitezke, baina astebete-pasa egiteko besterik ez –esan zidaten.


    —Aupa! Gurasorik onenak zarete! –erantzun nuen eta aurpegia musuka lamizkatu nien.


    —Tira, badakit musuzalea zarela baina gaurkoak oso interesatuak dira gero! –aurpegiratu zidan aitak.


    —Eta nire musurik gabe hainbeste denbora jasango duzula uste duzu? –galdetu zuen amak.


    —Ama! Hamaika urte egin ditut jada, ez naiz titi-umea! –nik.


    Hori esan nuen, baina, joateko eskari orria bete eta bidali ondoren, haur asko egonez gero zozketa egin beharko zuten eta oraindik ez zegoen ziurtatuta lekua. Eta, egia esan, hainbat aldiz beharbada niri ez tokatzea nahiago nukeela pentsatu nuen. Ez nengoen guztiz ziur. Beldur apur bat ere ematen zidan. Gurasoengandik eta Izarorengandik hainbeste denbora urrunduta egotea...


    Hala ere, zozketa egin zutenean niri noiz eta lehenengo txandan egokitu zitzaidan, Aitorrekin batera, ikastolako klaseak amaitu eta biharamunean. Harrezkero ez zegoen atzera egiterik.


    2

    Deiak


    Ni urduri ibili nintzen udalekura joan baino lehen, baina gurasoak, urduriago! Hasteko, ez ziguten esan non zegoen kokatuta. Leku berria omen zen eta informazio zabalagoa bidaliko zutela esan zuten arduradunek, baina joateko eguna heldu zenean oraindik ez genekien ezer.


    —Ez dago eskubiderik, gure semetxoa lehenengo aldiz joango da hainbeste denbora etxetik kanpo eta nora daramaten ere ez dakigu! –esan zuen amak.


    —Bai, oso antolaketa arraroa da hau. Noren eskuetan egongo da Ibon? –aitak.


    —Tira, zaudete lasai! Lekua berria bada ona izango da, hoteletara joaten garenean zuek onenak berrienak direla esaten duzue... –lasaitu nituen.


    —Egia da.


    —Arrazoi du Ibonek, gauza hauek ondo antolatuta egoten dira.


    —Gainera Aurrezki Putza da antolatzaileetako bat.


    —Bai, eta Eusko Jogurlaritza ere tartean dago.


    —Eta erakunde horiek fidagarriak dira.


    —Bai horixe, Marixe!


    Gurasoak ez zeudela batere ziur konturatu nintzen, baina azkenean lasaitzeko argudioak bilatu zituzten. Eta negar eguna heldu zen. Zorionekoa esan nahi dut, negarrez blai ordea. Gurasoek prestatu zidaten maletatzarra autobusean sartzea lortu genuenean agur esan genion elkarri. Autobusak negar-potxingo batean irrist egin zuen baina alde egitea lortu zuen. Handik minutu batera deia jaso nuen telefono mugikorrean, nire ama zen.


    —Ibon!


    —Zer, ama?


    —Hortz-eskuila hartu duzu?


    —Bai, ama!


    —Ondo dago, badaezpada zen. Agur eta kontuz ibili!


    Handik bi minutura beste dei bat jaso nuen. Aitaren txanda zen.


    —Ibon!


    —Zer, aita?


    —Asmarako inhalagailua hartu duzu?


    —Bai, aita!


    —Ederto. Badakizu, eraman beti aldean...


    —Ibon!


    Zeeerrr?


    —Musu bat Izaroren partez!


    —Beste bat bueltan berari!


    Hurrengo bost minutuetan beste bospasei aldiz deitu zidaten aitak eta amak, harik eta aspertuta telefonoa itzali nuen arte.


    “Koitaduak ezin dira ni gabe bizi” pentsatu nuen.


    Aitor nire ondoko eserlekuan zihoan. Bera aurreko urteetan ere udalekuetan egona zen eta oso lasai zegoen.


    —Zein aspergarriak diren gurasoak! Oraindik ume txikiak garela uste dute; haiengandik apur bat urrundu eta dardaratzen hasten dira –esan zidan.


    —Bai, egia da, kilometro batzuk baino ez ditugu egin eta begira zenbat dei egin didaten... –erantzun nion.


    Une hartan berriro telefono hotsa entzun zen autobusean, gure ondoan. Nik itzalita nuen, baina neska batek oihu egin zidan:


    —Ibon, amatxo deika ari zaizu berriro!


    Berehala ezagutu nuen ahotsa. Norena eta gelako Argirena zen. Ez nekien gurekin joan behar zuela, baina atzera begiratu nuen eta, bai, hantxe zegoen, Olatzekin batera. Gorri-gorri jarri nintzen, lotsaren lotsaz.


    Argia biziki gustatzen zait, oso ederra eta azkarra delako, baina ni ez bezala ez da inoiz lotsatzen eta ez du bilorik mihian. Ikastolako hormetan eta komunetako ateetan ITB letrak ageri dira Argik idatzita, zer eta Ibon Tio Bueno esan nahi dute...


    Batzuetan, maisu-andereñoek zerbait galdetzen didatenean erantzun ezinik gelditzen naiz Argi niri begira dagoela ohartzen naizenean, mututurik. Ez dakit zergatik den baina, egoerari aurre egiten ahalegintzen naizen arren ezin dut.


    —Ez egin kasurik neska tontolapiko horiei! Ikusiko duzu zein ondo pasako dugun! Udalekuetan hainbat ekintza prestatzen dituzte egunean zehar eta ez dago aspertzeko astirik –esan zidan Aitorrek.


    —Ea egia den! –erantzun nion.


    3

    Ongi etorri beroa


    Bidaia ez zen oso luzea izan, hiru ordu inguru egin genituen autobusean baina film interesgarri bat ipini ziguten telebistan eta horrela eramangarriagoa egin zitzaidan. Dena dela, udalekura heldu ginenean beste kezka bat sortu zitzaidan. Mutil eta neskak batera egongo al ginen?


    Amak galtzontzilo berriak erosi zizkidan egunero aldatzeko, baina ez zituen nire gustukoak erosi, ahatetxo eta txoritxoen irudiak zituztenak baizik. Pijama ere bihotz txikiz apainduta zegoen eta zapatilak, ai ene, ezin kurtsiagoak ziren!, belus urdinekoak, puntan josita artilezko bolatxo bana zeukatela.


    “Zer pentsatuko dute Argik eta Olatzek horrekin jantzita ikusten banaute?”, neure buruari galdetu nion.


    Ba bai. 200 neska-mutilok toki berean lo egin behar genuen. Kamainaz beteriko areto oso zabal bat zen, bi altueratan jarrita. Neskak alde batean zeuden eta mutilok bestean, baina berdin zen, banatzeko ez baitzegoen ez hormarik ez ezer. Ohe banaketa egin zutenean nik behean lo egitea aukeratu nuen eta Aitor nire gainekoan jarri zen. Kamainan etzan nintzen ea erosoa zen probatzeko eta handik hurbil eskuez agurtzen nor eta Argi ikusi nuen. Ikusmiran ninduen! Neuk ere eskua altxa eta eragin nuen, agurrari erantzunez.


    Udalekura heldu ginenean berandu zenez, gauzak ordenatzeko astirik ere eman gabe, bozgorailuetatik dei egin ziguten. Patio handi batean denok bildu ginenean horrela hitz egin zigun ikusten ez genuen gizon baten ahotsak:


    “Neska eta mutilak, ongi etorri udaleku paregabe honetara. Seguru gaude zuen bizi osoan ez duzuela toki hau ahaztuko. Izan ere, sorpresaz eta ezustez beterik dago; gauzak ez dira uste duzuen bezalakoak izango eta, gainera, hamaika ekintza prestatu ditugu asper ez zaitezten eta ikas dezazuen. Baina, gogoan har hemen ez daudela aitatxo eta amatxo laguntzeko eta, beraz, alferrik dela mainarik eta negarrik egitea. Eta argi gera dadin, ikasi hemengo urrezko hiru arauak:


    Lehena: ezdeusak zarete.


    Bigarrena: ez zarete ezer.


    Hirugarrena: zuenak egin du zerbait zarela uste baduzue”.

    —Ene! Zer da hau? Militarren toki batean gaudela dirudi! –ahapeka esan nion nire ondoan zegoen Aitorri.


    —Ez dakit, baina dibertigarria dirudi, filmetan bezala... –erantzun zuen.


    —Lehengo urteetan beste udalekuetan egon zinenean ere horrela izaten zen?



OEBPS/Images/EnanosGigantesDibujo_fmt.jpg
oK ETA ERRALOOIAK






OEBPS/Images/1.jpg





OEBPS/Images/azala.jpg
\arlos Santisteban.






